
PROGRAMI PER SUNDIMIN EFEKTIV TE LIGJIT 
dhe
KËSHILLI GJYQËSOR I KOSOVËS 

RREGULLORE PËR ZYREN KOORDINUESE PER KOMUNIKIM TE KESHILLIT GJYQESOR TE KOSOVES
Maj 2014
MOHIM PËRGJEGJËSIE

Kjo Rregullore është mundësuar me përkrahjen e popullit Amerikan përmes Agjencisë së Shteteve të Bashkuara për Zhvillim Ndërkombëtar (USAID). Qëndrimet e autorit në këtë publikim nuk i pasqyrojnë domosdo qëndrimet e Agjencisë së Shteteve të Bashkuara për Zhvillim Ndërkombëtar apo të Qeverisë së Shteteve të Bashkuara. 
Këshilli Gjyqësor i Kosovës, në përputhje me Nenin 108.2 të Kushtetutës së Republikës së Kosovës dhe Nenet 4.1.8, 4.1.15, 4.1.20, 4.1.21 dhe 4.1.25 të Ligjit mbi Këshillin Gjyqësor të Kosovës (Nr. 03/L-223 i datës 30 shtator 2010), nxjerr dhe miraton këtë:  

RREGULLORE

PËR ZYRËN KOORDINUESE PËR KOMUNIKIM TË KGJK-SË
Neni 1
Dispozitat e përgjithshme
1.1. Kjo Rregullore për Zyrën Koordinuese për Komunikim të KGJK-së (më tutje “Rregullorja”) parasheh rregullat për krijimin e një strukture institucionale për të koordinuar komunikimin e brendshëm dhe të jashtëm të Gjykatave të Kosovës dhe të Këshillit Gjyqësor të Kosovës.

1.2. Përshkrimet e mëposhtme të detyrave dhe përgjegjësive që kanë të bëjnë me komunikimin e brendshëm dhe të jashtëm të sistemit gjyqësor parashtrohen në Nenin 11 të Rregullores mbi Organizimin e Brendshëm të Gjykatave. Në rast të ndonjë mospërputhjeje të kësaj Rregulloreje me ligjet e tjera të zbatueshme, këto të fundit mbizotërojnë.

Neni 2

Qëllimi i Zyrës Koordinuese për Komunikim 
2.1. Zyra Koordinuese për Komunikim (ZKK) funksionon brenda Këshillit Gjyqësor të Kosovës me qëllim që të:

2.1.1. Shërbejë si zë për Gjyqësorin e Kosovës duke koordinuar komunikimin e brendshëm me dhe ndërmjet Gjykatës Supreme, Gjykatës së Apelit, Gjykatave Themelore (më tutje në tekst të gjitha përmenden si “Gjykatat”) dhe Këshillit Gjyqësor.

2.1.2. Përcjell informacionin e duhur dhe brenda afateve për median dhe audienca të tjera, gjithnjë duke respektuar parimet e pavarësisë dhe paanshmërisë së Gjyqësorit të Kosovës dhe të konfidencialitetit të informacionit.
2.2. Zyra Koordinuese për Komunikim merr përgjegjësitë e Zyrës për Informim dhe Protokoll të Këshillit Gjyqësor të Kosovës, përveç përgjegjësive të tjera të përcaktuara me këtë Rregullore, si dhe kryerjen e aktiviteteve të tjera të ngjashme që konsiderohen të nevojshme për funksionimin e duhur të ZKK.

Neni 3

Përgjegjësitë e Zyrës Koordinuese për Komunikim
3.1. ZKK shërben si burimi qendror i informacionit për sistemin gjyqësor dhe Këshillin Gjyqësor të Kosovës (më tutje në tekst “KGJK”).

3.2. Përgjegjësitë e ZKK përfshijnë, por jo vetëm:
3.2.1. Zhvillimin dhe implementimin e Planit të Komunikimit Strategjik të Gjyqësorit në përputhje me praktikat më të mira në komunikim dhe marrëdhënieve me median;

3.2.2. Koordinon komunikimin e brendshëm të Gjykatave në bashkëpunim me Ekipin Koordinues për Komunikim të Gjyqësorit që përbëhet nga Kryetarë të Gjykatave, Kryesuesi i KGJK-së, Drejtori i SKGJK-së, Koordinatorja e Lartë për Komunikim e KGJK-së, dhe Zyrtarët për Informim Publik të Gjykatave;
3.2.3. Formulon dhe shpall udhëzues për media në bashkëpunim me anëtarët e Ekipit Koordinues për Komunikim të Gjyqësorit dhe me përfaqësues të medias, shoqërisë civile dhe organizatave partnere;

3.2.4. Propozon trajnime për nevoja të Zyrtarëve për Informim të Gjykatave dhe Këshillit;

3.2.5. Krijon një guidë në uebportalin e KGJK-së ku ofrohet qasje e lehtë në informacione të dobishme dhe në lajmet e fundit rreth Gjykatave dhe Këshillit me vegëza që lidhen me uebfaqet e Këshillit dhe Gjykatës Supreme si dhe me uebfaqet e Gjykatës së Apelit dhe Gjykatave Themelore të Kosovës;

3.2.6. Shfrytëzon rrjetet e medias sociale dhe krijon protokolle të medias sociale për të komunikuar me publikun në mënyrë të tillë që promovon transparencën e gjyqësorit, bashkëpunimin, mirëpo duke u përkujdesur për integritetin e proceseve gjyqësore;

3.2.7. Përgatit një plan gjithëpërfshirës të menaxhimit të komunikimit në raste krizash për të siguruar përcjellje të besueshme dhe të pandërprerë të informacionit nga Këshilli dhe Gjykatat tek qytetarët dhe media në rast të ndonjë emergjence, katastrofe natyrore ose ndonjë ngjarjeje tjetër të pazakontë;

3.2.8. Identifikon indikatorët e performancës për të matur progresin e Këshillit dhe Gjykatave në implementimin e planit të komunikimit të gjyqësorit dhe për të përshtatur strategjitë e komunikimit sipas nevojës. 
Neni 4

Koordinatorët e Komunikimit 

4.1. Aktivitetet e ZKK menaxhohen dhe kryesisht kryhen nga Koordinatori i Lartë i Komunikimit që gjithashtu është dhe zëdhënësi i ZKK.  

4.2. Koordinatorin e Lartë për Komunikim e ndihmon në kryerjen e përgjegjësive të ZKK Asistenti i Koordinatorit për Komunikim dhe Zyrtari për Uebfaqe, që i raportojnë Koordinatorit të Lartë për Komunikim.

4.3. Koordinatori i Lartë dhe Asistenti për Komunikim dhe Zyrtari për Uebfaqe  përkrahen edhe nga Zyra e Teknologjisë Informative e KGJK për të avancuar dhe mirëmbajtur guidën e uebportalit të Këshillit.  

4.4. Sipas nevojës dhe mundësive, burime të tjera njerëzore mund të caktohen të përkrahin punën e Koordinatorit të Lartë për Komunikim.  

4.5. Kompetencat e Koordinatorit të Lartë për Komunikim përfshijnë, por jo vetëm:

4.5.1. Ekzekutimin, menaxhimin dhe monitorimin e implementimit të strategjisë së përgjithshme të komunikimit të gjyqësorit në bashkëpunim me Ekipin Koordinues për Komunikim;

4.5.2. Këshillon për zhvillimin e politikave institucionale për komunikim të brendshëm dhe të jashtëm;

4.5.3. Organizon takimet e Ekipit Koordinues për Komunikimit dhe përmbledh informacionin për shpërndarje të brendshme mes anëtarëve të Ekipit;

4.5.4. Shërben si ndërlidhës mes Ekipit Koordinues për Komunikim dhe media, shoqërisë civile, grupeve të komuniteteve dhe organizatave ndërkombëtare për të promovuar qëllimet strategjike dhe aktivitetet e KGJK dhe të Gjykatave;

4.5.5. Krijon dhe zhvillon aktivitete të përbashkëta me Ekipin Koordinues për Komunikim dhe organizatat partnere për sensibilizimin e publikut;

4.5.6. Përgjigjet me afat dhe në mënyrën e duhur ndaj kërkesave të medias për informacion; përgatit dhe shpërndan komunikata për shtyp që përbëjnë lajm; planifikon konferenca për shtyp dhe organizime speciale për media; si dhe mban një arkiv me artikuj nga media rreth sistemit gjyqësor dhe Këshillit;

4.5.7. Krijon dhe shpërndan materiale informative dhe edukative për publikun përmes kanaleve të duhura të komunikimit që mund të përfshijnë ndër të tjera uebfaqen zyrtare të KGJK dhe median e shtypur, elektronike dhe sociale;

4.5.8. Komunikon në mënyrë proaktive me median dhe organizon punëtori edukative me median për të zhvilluar të kuptuarit më të saktë dhe më të gjithanshëm nga gazetarët për aktivitetet e KGJK dhe Gjykatave;

4.5.9. Bën interpretimin e informacionit statistikor për KGJK dhe Gjykatat në një gjuhë të kuptueshme dhe në formë të përshtatshme për shpërndarje tek media dhe publiku;

4.5.10. Monitoron perceptimet e publikut për KGJK dhe qëndrimet e publikut ndaj sistemit gjyqësor.

4.6. Koordinatori i Lartë për Komunikim i raporton Kryesuesit të KGJK dhe Drejtorit të Sekretariatit të KGJK dhe bashkëpunon me ta për të konceptualizuar dhe formuluar strategji të komunikimit të brendshëm dhe të jashtëm. Kryesuesi i KGJK dhe Drejtori i Sekretariatit të KGJK e mbajnë Koordinatorin e Lartë për Komunikim të mirëinformuar me kohë për të gjitha zhvillimet dhe aktivitetet. 
Neni 5

Praktikantët për Informim Publik 

5.1.
Sekretariati i KGJK-së mund të emërojë Praktikantë për Informim Publik që t’i ndihmojnë Ekipit Koordinues për Komunikim në kryerjen e funksioneve administrative rutinore.

5.1.1.
Praktikantët për Informim Publik duhet të jetë studentë të shkëlqyer të regjistruar në ndonjë universitet të akredituar në degët e marrëdhënieve publike, gazetarisë, komunikimit, juridik ose ndonjë degë tjetër të ndërlidhur.

5.1.2.
Praktikantët për Informim Publik duhet të punojnë në përputhje me rregullat e KGJK-së për punë praktike.

